
Roller

RITTMEISTEREN

LAURA, kona hans

BERTHA, dotter deira

DOKTER ÖSTERMARK

PASTOREN

AMMA

NÖJD

OPPASSAREN


Første akt

Ei daglegstove hos rittmeisteren. Dør i bakgrunnen til høgre. Midt på golvet eit stort, rundt bord med aviser og tidskrift. Til høgre ein skinnsofa og bord. I høgre hjørne ei tapetdør. Til venstre eit skatoll med pendelur og ei dør inn til resten av huset. Våpen på veggane; gevær og jaktvesker. Ved døra kleshengarar med våpenfrakkar. På det store bordet brenn ei lampe.



FØRSTE SCENE

Rittmeisteren og pastoren i skinnsofaen. Rittmeisteren i uniformsjakke og ridestøvlar med sporar. Pastoren svartkledd med kvitt halstørklede, utan prestekrage; røyker pipe.

RITTMEISTEREN

(ringer)

OPPASSAREN

Kva befaler herr rittmeisteren?

RITTMEISTEREN
 
Er Nöjd der ute?

OPPASSAREN
 
Nöjd ventar på ordrar i kjøkkenet.

RITTMEISTEREN
 
Er han på kjøkkenet igjen! Få han inn hit straks!

OPPASSAREN

Ja vel, herr rittmeisteren.

(går)

PASTOREN
 
Kva er det no for spetakkel?

RITTMEISTEREN

Å, den slyngelen har vore og hatt seg med jenta igjen. Han er fordømt, den karen!

PASTOREN

Er det Nöjden? Han var jo frampå i vår også!

RITTMEISTEREN
 
Ja, du hugsar det! Kan du ikkje vere så snill å seie han nokre vennlege ord, det hjelper kanskje. Eg har skjelt på han og prylt han også, men det bit ikkje.

PASTOREN

Så du vil at eg skal lese for han. Du trur at Guds ord har verknad på ein kavalerist.

RITTMEISTEREN
 
Ja, meg bit det ikkje på, det veit jo du, svoger.

PASTOREN
 
Det veit eg nok!

RITTMEISTEREN
 
Men på han! Prøv i alle fall.



ANDRE SCENE

Dei førre. Nöjd.

RITTMEISTEREN
 
Kva har du gjort no, Nöjd?

NÖJD

Gud bevare herr rittmeisteren, det kan eg ikkje seie når pastoren er her inne.

PASTOREN
 
La deg ikkje sjenere av meg, guten min.

RITTMEISTEREN
 
Tilstå no, elles veit du korleis det går.

NÖJD

Jo, du skjøner, det var sånn at vi var på dans hos Gabriel, og så, og så sa Ludvig …

RITTMEISTEREN
 
Kva har Ludvig med denne saka å gjere? Hald deg til sanninga.

NÖJD

Jo, og så sa Emma at vi skulle gå på låven.

RITTMEISTEREN
 
Jaså, det var kanskje Emma som forførte deg?

NÖJD

Ja, det var ikkje langt ifrå. Og det må eg få seie at om jenta ikkje vil, blir det ingenting av.

RITTMEISTEREN
 
Kort sagt, er du far til barnet eller ikkje?

NÖJD

Korleis kan ein vite det?

RITTMEISTEREN
 
Kva er det for slags prat? Kan du ikkje vite det?

NÖJD

Nei, ser du, det kan ein då aldri vite.

RITTMEISTEREN
 
Var du ikkje aleine?

NÖJD

Jo, den gongen, så, men ein kan vel ikkje vere sikker på å vere den einaste for det?

RITTMEISTEREN
 
Vil du legge skylda på Ludvig? Er det det du meiner?

NÖJD

Det er ikkje godt å vite kven ein skal skylde på.

RITTMEISTEREN
 
Ja, men du har sagt til Emma at du vil gifte deg med henne.

NÖJD

Ja, love kan ein vel alltids …

RITTMEISTEREN
 
(til pastoren)

Det er jo forferdeleg!

PASTOREN

Kjend historie, det der! Men sei meg, Nöjd, du er vel trass alt såpass til kar at du veit om du er faren?

NÖJD

Jo, eg var med jenta, det er sant, men pastoren veit sjølv at det ikkje treng å bli noko for det.

PASTOREN

Det er deg vi snakkar om no, guten min! Og du vil vel ikkje la jenta bli aleine med barnet! Tvinge deg til giftarmål kan ein vel ikkje, men ta hand om barnet, det skal du!

NÖJD

Ja, men då skal Ludvig vere med.

RITTMEISTEREN
 
Då får saka gå til retten. Eg kan ikkje gjere noko meir med dette, og ikkje har eg glede av det heller. Så, marsj!

PASTOREN

Nöjd! Eit ord! Hm! Synest du ikkje det er uheiderleg å forlate ei jente på berr bakke på den måten, med eit barn? Synest du ikkje det? Kva! Ser du ikkje at ei slik framferd er … hm, hm! …

NÖJD

Jo, ser du, hadde eg visst at eg var far til barnet, så, men det kan ein vel aldri vite, herr pastoren. Og å slite og streve heile livet for barnet til ein annan er ikkje noko gøy! Det skjøner sikkert herr pastoren og herr rittmeisteren sjølve!

RITTMEISTEREN

Marsj!

NÖJD

Gud bevare herr rittmeisteren!

(går)

RITTMEISTEREN
 
Men gå ikkje ut i kjøkkenet, din slyngel!

Faderen av August Strindberg har blitt kalla «eit plutseleg
dedsskrik ei mork haustnatt». I dette intense kammer-
spelet blir mann og kvinne sett opp mot kvarandre i ein

maktkamp med dedeleg utfall.

